
[bookmark: _GoBack]Mesa del Parlament
La Mesa del Parlament, en la sessió tinguda el 17 de juny de 2014, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació de la Llei 2/1989, del 16 de febrer, sobre centres recreatius turístics, i d'establiment de normes en matèria de tributació, comerç i joc, aprovada pel Ple del Parlament en la sessió del dia 29 de maig de 2014:
Lei de modificacion dera Lei 2/1989, deth 16 de hereuèr, sus centres recreatius toristics, e d’establiment de nòrmes en matèria de tribut, comèrç e jòc
Preambul
Era Lei 2/1989, deth 16 de hereuèr, sus centres recreatius toristics, se dictèc damb era fin d’impulsar era aufèrta toristica de Catalonha. Ordene era creacion de centres recreatius toristics de concepcion e tecnologia modèrnes; determine es condicions minimes qu’an de complir es centres recreatius toristics damb relacion ath volum dera inversion, e as servicis e es activitats que s’i pòden desvolopar, e ne regule era adjudicacion ara iniciatiua empresariau privada per miei dera convocacion de concorsi publics de liure concurréncia.
Ar emparament d’aguesta nòrma, e d’acòrd damb eth Decrèt 152/1989, deth 23 de junh, se convoquèc un concors public entà installar un centre recreatiu toristic en Vila-seca e Salou, era adjudicacion dera quau dèc lòc ath centre actuau.
Era experiéncia acumulada des dera promulgacion dera Lei 2/1989 hec de besonh era modificacion dera nòrma, que se concretèc ena Lei 6/1994, deth 19 de mai, damb er entratge de mecanismes entà favorir ua melhora dera gestion des activitats des centres recreatius, de manèra qu’es diuèrses activitats podessen èster amiades a tèrme per diuèrses persones mès en tot seguir un regim d’integracion.
Ar efècte d’impulsar era aufèrta toristica en Catalonha e favorir, en encastre deth centre recreatiu toristic de Vila-seca e Salou, naui projèctes d’inversion que s’adapten as naues demandes deth mercat toristic, resulte de besonh introdusir es modificacions apertientes entà agranir es activitats permetudes en dit centre. Aguestes modificacions se concrèten, fonamentaument, en hèt de facilitar era implantacion de naues activitats restacades damb eth torisme de negòcis, congrèssi, convencions, comèrç e activitats de jòc e escomeses, era quau causa requerís era adaptacion dera normativa reguladora d’aguestes activitats e eth sòn tribut, e es adaptacions e disposicions urbanistiques e de comèrç apertientes.
Era organizacion urbanistica des naues activitats de jòc e escomeses ei competéncia deth planejament urbanistic municipau, eth quau, damb era modificacion apertienta, pòt regular ua naua organizacion des usatges deth solèr e des profitaments damb subjeccion as paramètres establidi legaument, sens perjudici que, per miei d’un plan director urbanistic, se pogue hèr ua reordenacion globau der encastre deth centre e establir d’auti paramètres.
Era intermediacion enes activitats de jòc se regule entà garantir qu’era transferéncia de hons en encastre internacionau se produsisque damb eth major grad possible de seguretat e de simplicitat, e entà assegurar eth compliment dera normativa en matèria de blanquiment de capitaus e lutar contra era fraudaria fiscau en tot limitar er usatge de dinèr en efectiu, tant en moneda nacionau coma estrangèra.
Atau madeish, d’acòrd damb era politica actuau en matèria de jòc, s’establís ua limitacion dera possibilitat d’agranir autorizacions o concedir-ne de naues dehòra der encastre deth centre recreatiu toristic de Vila-seca e Salou, entà preservar es drets des casinòs de jòc autorizadi en Catalonha.
Aguesta lei tanben conten aspèctes d’accions e programes de responsabilitat sociau empresariau restacadi damb era societat der entorn, damb compromisi damb es trabalhadors e eth teishut sociau e culturau, e damb es entitats deth tresau sector.
Era lei compde dètz-e-nau articles, distribuïdi en quate capítols –eth dusau des quaus, dividit en dues seccions–, e de cinc disposicions addicionaus, ua disposicion derogatòria e ua disposicion finau.

Capítol I. Ampliament d’activitats deth centre recreatiu toristic de Vila-Seca e Salou
Article 1. Objècte dera Lei
Er objècte d’aguesta lei ei hèr es modificacions legislatiues apertientes entà agranir es activitats deth centre recreatiu toristic de Vila-seca e Salou.
Article 2. Modificacion dera Lei 2/1989, deth 16 de hereuèr, sus centres recreatius toristics
S’ahigen dues disposicions addicionaus ara Lei 2/1989, deth 16 de hereuèr, sus centres recreatius toristics, damb eth tèxte següent:
«Disposicions addicionaus
»Prumèra
»En encastre deth centre recreatiu toristic de Vila-seca e Salou, creat ar emparament d’aguesta lei, se manten eth Decrèt 152/1989, deth 23 de junh, per quin s’apròve era installacion d’un centre recreatiu toristic en Vila-seca e Salou, modificat peth Decrèt 161/2003, deth 23 de junh, damb es precisions següentes:
»a) S’admeten es activitats de jòc e escomeses, a excepcion der airau deth parc tematic, es usatges globaus deth quau an de contunhar estant es existenti en moment dera entrada en vigor dera Lei de modificacion dera Lei 2/1989, deth 16 de hereuèr, sus centres recreatius toristics, e d’establiment de nòrmes en matèria de tribut, comèrç e jòc. 
»b) Era edificabilitat des espacis destinadi a activitats de jòc e escomeses, a usatges otelèrs e a usatges comerciaus ei era que determine eth planejament urbanistic. Era superfícia de solèr destinat a usatges residenciaus, otelèrs e de jòc e escomeses non pòt superar eth trenta per cent dera superfícia totau deth centre recreatiu toristic.
»c) Es usatges deth solèr e des profitaments se pòden reordenar damb ua modificacion deth planejament urbanistic municipau, damb subjeccion as paramètres qu’establís aguesta lei e en tot respectar es usatges otelèrs tematics restacadi ath parc d’atraccions e es sòns servicis complementaris. 
»Dusau
»1. Maugrat tot çò qu’establís era disposicion addicionau prumèra, per miei d’un plan director urbanistic se pòt reordenar er encastre deth centre recreatiu toristic de Vila-seca e Salou e establir es paramètres correspondents entàs diferenti usatges, includits es de jòc e escomeses –admetudes dehòra der airau deth parc tematic d’atraccions–, sense subjeccion as paramètres urbanistics establidi per article 2.e, f e g e pes disposicions reglamentàries que despleguen aguesta lei.
»2. Eth plan director urbanistic pòt classificar e qualificar eth solèr e establir era rèsta de determinacions que’n hè referéncia er article 56.6 deth tèxte rehonut dera Lei d’urbanisme, aprovat peth Decrèt legislatiu 1/2010, deth 3 d’agost, de manèra compatibla damb es determinacions deth Plan territoriau parciau deth Camp de Tarragona e d’acòrd damb eth Plan director urbanistic deth sistèma litorau e eth regim normatiu deth Plan d’espacis d’interès naturau.
»3. Eth plan director urbanistic a d’establir, entàs increments de profitament, es resèrves de solèr entà sistèmes e de solèr damb profitament de cession obligatòria e gratuïta que corresponen, d’acòrd damb era legislacion urbanistica.
»4. Era aprobacion iniciau e era aprobacion definitiva deth plan director urbanistic requerissen er informe prealable favorable deth Consòrci deth Centre Recreatiu Toristic de Vila-seca e Salou.
»5. Dehòra der airau deth parc tematic d’atraccions deth centre recreatiu toristic de Vila-seca e Salou non se pòden installar parcs tematics d’atraccions, atraccions recreatives mecaniques, parcs aqüatics ne servicis complementaris pròpris des parcs tematics d’atraccions equivalenti as existents en moment dera entrada en vigor dera Lei de modificacion dera Lei 2/1989, deth 16 de hereuèr, sus centres recreatius toristics, e d’establiment de nòrmes en matèria de tribut, comèrç e jòc.
»6. Damb independéncia des cambiaments que se poguen produsir coma conseqüéncia des modificacions deth planejament der encastre deth centre recreatiu toristic de Vila-seca e Salou, s’an de tier en compde es valors e es reflexions deth Catalòg de païsatge deth Camp de Tarragona per çò qu’ei dera configuracion d’espacis e edificacions.»
Capítol II. Disposicions generaus en matèria de jòc e escomeses aplicables a casinòs autorizadi enes centres recreatius toristics
Seccion prumèra. Règles de procediment
Article 3. Titulars d’autorizacions entàs activitats de jòc enes centres recreatius toristics
1. Enes centres recreatius toristics solament pòden organizar, espleitar e practicar es activitats de jòc e escomeses que’n hè referéncia aguesta lei es entitats següentes:
a) Es entitats titulares dera autorizacion deth centre recreatiu toristic o empreses participades pera titulara e includides ena autorizacion deth centre recreatiu toristic qu’agen obtengut era autorizacion administrativa prealabla der organ dera Generalitat competent en matèria de jòc entà operar en aguesti centres recreatius toristics, enes tèrmes e es condicions establidi per aguesta nòrma e es disposicions que la desvolòpen.
b) Es persones juridiques qu’obtenguen autorizacion administrativa prealabla der organ dera Generalitat competent en matèria de jòc entà operar en aguesti centres recreatius toristics, enes tèrmes e es condicions establidi per aguesta nòrma e es disposicions que la desvolòpen.
2. Entà èster titulars des autorizacions entath desvolopament de jòcs e escomeses en centres recreatius toristics, es persones juridiques e es sòns sòcis, directius, representants o administradors non se pòden trobar en cap des circonstàncies següentes: 
a) Auer estat condemnadi per senténcia fèrma laguens des dètz ans anteriors ara data dera sollicitud d’autorizacion per delicte de faussetat contra es persones, contra er auviatge e er orde socioeconomic o contra era isènda publica e era seguretat sociau, per encobriment e blanquiment de capitaus, per delictes contra era Administracion publica o per quinsevolhe infraccion penau derivada dera gestion o explotacion de jòcs non autorizadi.
b) Auer sollicitat era declaracion de concors volontari, auer estat declaradi insolvables en quinsevolhe procediment, trobar-se declaradi en concors, levat qu’en aguest age aquerit eficacitat un convèni, èster subjèctes a intervencion judiciau o auer estat inabilitadi d’acòrd damb era normativa concursau sense qu’age concludit eth periòde d’inabilitacion fixat ena senténcia de qualificacion deth concors.
c) Auer estat sancionadi mejançant resolucion fèrma pera comission de tres infraccions fòrça grèus o mès enes dus darrèri ans per incompliment dera normativa de Catalonha o der Estat en matèria de jòc.
d) Figurar coma sòcis o administradors, o aué’c estat, d’empreses que mantenguen deutes damb era Generalitat per impòsti especifics sus jòc o escomeses.
e) Auer estat sancionadi mejançant resolucion fèrma pera comission de tres infraccions grèus o mès enes darrèri dus ans per incompliment dera normativa tributària especifica sus jòc o escomeses.
f) Non èster ath corrent deth compliment des obligacions tributàries locaus, de Catalonha o der Estat, o des obligacions en matèria de seguretat sociau.
g) Auer estat sancionadi mejançant resolucion fèrma pera comission d’ua infraccion grèu o fòrça grèu enes dus darrèri ans per incompliment dera normativa en matèria de prevencion deth blanquiment de capitaus e deth finançament deth terrorisme.
Article 4. Procediment entà autrejar es autorizacions
1. Es autorizacions entara installacion e era explotacion de casinòs plaçadi en un centre recreatiu toristic s’an de concedir per miei de concors public, regulat per çò que dispòse aguesta lei e, en aquerò que non s’i opause, pera normativa en matèria de jòc. 
2. Pòden préner part en concors public que’n hè referéncia er apartat 1 es societats de capitau jos era forma de societat anonima, en tot includir-i era societat anonima europèa, e es agropacions d’empreses jos quinsevolhe modalitat admetuda en dret constituïdes damb aguesta fin, qu’acrediten que complissen es condicions e es requisits exigidi pes bases aprovades pera resolucion de convocacion deth concors. 
3. Es agropacions d’empreses que’n hè referéncia er apartat 2 an era obligacion d’aportar era documentacion següenta:
a) Eth nòm e es circonstàncies des empreses que constituïssen era agropacion.
b) Un compromís soscrit pes representants des persones juridiques que ne formen part que, en cas qu’obtenguen era autorizacion sollicitada, constituiràn ua societat de capitau jos era forma de societat anonima, en tot includir-i era societat anonima europèa, en termini qu’establisquen es bases deth procediment. Era naua societat mercantila, eth capitau dera quau serà representat per accions nominatives, serà era titulara dera autorizacion autrejada.
c) Era indicacion deth percentatge en qué cadua des empreses participarà ena societat titulara dera autorizacion.
4. Es bases deth concors pòden: 
a) Requerir que s’efectuen, coma condicion prealabla ar autrejament dera autorizacion de dubertura e foncionament, aportacions que s’an de destinar, entre autes fins, ara luta contra es patologies associades ath jòc e ara mantenença des recorsi tributaris dera Generalitat procedenti des casinòs. 
b) Establir, damb era fin d’assegurar er interès toristic e public deth projècte, eth caractèr obligatòri d’ua inversion iniciau minima estacada a cada autorizacion, tant per çò qu’ei des installacions pròpries des casinòs de jòc, coma es correspondentes a otèls, zònes comerciaus, zònes d’embat e zònes de recreacion, e a quinsevolhe auta activitat economica autorizada qu’includisque eth projècte e qu’age relacion dirècta o indirècta damb eth casinò de jòc.
5. Er organ competent en matèria de jòc a de dictar ua resolucion per quina s’inície eth concors public entà obtier es autorizacions entara installacion e era explotacion de casinòs plaçadi en un centre recreatiu toristic. Aguesta resolucion a d’aprovar es bases dera convocacion e es terminis correspondenti e a d’establir qu’eth concors se dividisque en dues fases, totes dues eliminatòries.
a) Era prumèra fasa ei de preseleccion de sollicitants e finalize damb ua relacion d’admesi. Aguesta fasa a per objècte acreditar, enes tèrmes e a posita que fixe era resolucion d’inici, qu’es sollicitants complisquen es requeréncies entà participar en concors, era solvabilitat tecnica en matèria gestion de jòc e era solvabilitat economicofinancèra. En aguesta fasa s’a d’aportar, entre d’auti, un manuau de blanquiment de capitaus, enes tèrmes requeridi pera legislacion en vigor, e documentacion que demòstre er origen licit des hons de finançament e acreditar era solvabilitat per çò que tanh as activitats de jòc. 
b) Era dusau fasa ei d’avaloracion de prepauses e adjudicacion des autorizacions entara installacion e era explotacion de casinòs plaçadi en un centre recreatiu toristic. Aguesta fasa s’inície damb era publicacion dera resolucion d’aprobacion des plecs, e a per objècte avalorar es prepauses presentades pes sollicitants admetudi ena prumèra fasa. Eth concors a d’avalorar positivament, per çò qu’ei der interès toristic deth projècte, es prepauses qu’includisquen toponims der airau d’influéncia deth centre recreatiu toristic. Es prepauses s’an d’ajustar as requeréncies minimes exigides pera resolucion d’inici, que s’an de concretar enes plecs, entre es quaus, es concernenti a inversions iniciaus minimes a realizar, enes tèrmes establidi per apartat 4, e ara creacion de lòcs de trabalh. En aguesta fasa s’an d’examinar, entre d’auti, es documents següents, es requisits des quaus an d’èster establidi pes plecs: 
– Era memòria detalhada des sistèmes previsti d’admission e contraròtle de jogadors, e d’adeqüacion deth manuau de blanquiment de capitaus presentat ena prumèra fasa.
– Eth còdi de bon govèrn e transparéncia, e er establiment de sistèmes de prevencion d’imputacions delictives. 
– Un programa detalhat, intèrn dera empresa, relatiu ara prevencion de patologies associades ath jòc.
– Un programa qu’a d’includir, entre d’auti, es beneficis destinadi as trabalhadors en matèria de conciliacion dera vida personau e era laborau e era formacion.
– Un programa d’encastre culturau e sociau en benefici der airau d’influéncia deth centre recreatiu toristic. 
6. Er autrejament des autorizacions entara installacion e era explotacion de casinòs plaçadi en un centre recreatiu toristic ei condicionat ara presentacion d’ua caucion provisionau, era quantia dera quau a d’èster establida pera resolucion de convocacion deth concors public en foncion dera inversion prevista. Era caucion en cap cas non pòt èster mendra a tres milions d’èuros. Aguesta caucion ven definitiva un còp eth titular obten era autorizacion de dubertura e foncionament deth casinò.
Article 5. Obligacions des titulars d’autorizacions entàs activitats de jòc enes centres recreatius toristics
1. Es empreses titulares d’autorizacions entara organizacion, era explotacion e era practica d’activitats de jòc enes centres recreatius toristics an d’acreditar er origen licit e era titolaritat reau des hons desemborsadi entara organizacion e era explotacion des activitats de jòc e escomeses que’n hè referéncia aguesta lei, enes tèrmes establidi pera autorizacion autrejada.
2. Es empreses titulares d’autorizacions entara organizacion, era explotacion e era practica d’activitats de jòc enes centres recreatius toristics an de compdar damb es mesures exigibles d’acòrd damb era normativa de prevencion de blanquiment de capitaus e deth finançament deth terrorisme, e damb es mesures de vigilància o contraròtle exigibles entà evitar es conductes tipificades coma delictives en aguesti centres de jòc, enes tèrmes e es condicions reguladi pera normativa aplicabla.
3. Es empreses titulares d’autorizacions entàs activitats de jòc enes centres recreatius toristics an de hèr ua gestion responsabla deth jòc. Se compren per gestion responsabla deth jòc eth conjunt de principis e practiques que cau adoptar entà protegir er orde public en tot garantir era integritat deth jòc, optimizant simultanèament es beneficis entara societat e en tot establir nòrmes de proteccion des mendres, en especiau era proïbicion d’accès e de pas as zònes de jòc.
4. Er organ dera Generalitat competent en matèria de jòc a de verificar eth compliment des compromisi que’n hè referéncia aguest article, sens perjudici des competéncies de supervision deth servici executiu dera Comission de Prevencion deth Blanquiment de Capitaus e Infraccions Monetàries en matèria de prevencion deth blanquiment de capitaus e eth finançament deth terrorisme.

Seccion dusau. Disposicions en matèria de jòc e escomeses aplicables a casinòs autorizadi enes centres recreatius toristics
Article 6. Regim juridic aplicable as casinòs autorizadi enes centres recreatius toristics
Son aplicables as empreses titulares d’autorizacions de jòc en centres recreatius toristics es nòrmes generaus dictades pera Generalitat per çò que tanh ara organizacion, era explotacion e era practica des activitats de jòc e escomeses, sens perjudici de çò qu’establís aguest capítol.
Article 7. Establiments de jòc des centres recreatius toristics
1. Sens perjudici des disposicions aplicables damb caractèr generau, es airaus destinadi ath jòc enes centres recreatius toristics pòden èsster visibles des d’autes zònes deth centre recreatiu toristic non dedicades ath jòc.
2. Enes airaus destinadi ath jòc enes centres recreatius toristics se pòden utilizar maquines o jòcs damb sons qu’eventuaument se poguen sénter des d’autes zònes deth centre recreatiu toristic non dedicades ath jòc.
3. Es efèctes visuaus e sonori que’n hèn referéncia es apartats 1 e 2 non pòden èster reclams publicitaris o incentivadors deth jòc entàs mendres, en consideracion dera sua proteccion.
4. Es establiments de jòc des centres recreatius toristics an d’observar, en toti es casi, es drets e es garantides derivadi dera legislacion especifica en matèria d’emparament des mainatges e es adolescents.
Article 8. Accès as casinòs plaçadi en un centre recreatiu toristic
Son aplicables as casinòs plaçadi en un centre recreatiu toristic es disposicions següentes:
a) Es entitats titulares d’autorizacions de dubertura e foncionament de casinòs plaçadi en un centre recreatiu toristic an era obligacion d’identificar es persones qu’accedissen as zònes a on se practiquen activitats de jòc, enes tèrmes qu’establisque era normativa de prevencion de blanquiment de capitaus.
b) Es mendres e es incapacitats non pòden accedir en cap cas as espacis destinadi ara practica de jòcs de sòrt, envit o azard en que se risquen quantitats de sòs o objèctes avaluables economicament, ar usatge de maquines recreatives damb prèmi ne ara participacion en escomeses. Ad aguest efècte, s’an d’adoptar es mesures de contraròtle que calgue entà evitar era entrada e era circulacion de mendres e d’incapacitats en aguesti espacis.
c) Es inscriti enes registres de persones qu’an proïbit er accès a establiments de jòc non pòden accedir as zònes des centres recreatius toristics a on se practiquen activitats de jòc.
d) Es entitats titulares des centres recreatius toristics an de comunicar ar organ dera Generalitat competent en matèria de jòc es mieis tecnics e umans que ne dispòsen entà complir çò qu’establissen es letres a, b e c, ar efècte qu’er organ competent n’exercisque eth contraròtle.
e) Er incompliment des letres a, b e c da lòc ara dubertura der expedient sancionador apertient per incompliment der article 3 dera Lei 1/1991, deth 27 de hereuèr, reguladora deth regim sancionador en matèria de jòc.
f) Es titulars o operadors an d’exercir eth dret d’admission as centres recreatius toristics e, mès que mès, as airaus de jòc.
g) S’a de complir era obligacion d’informacion e publicitat des nòrmes e es condicions des jòcs entà garantir qu’es usatgèrs les coneishen.
h) S’a d’establir un sistèma de seguretat que proporcione as usatgèrs era transparéncia e era certitud de besonh en desvolopament des activitats de jòc e un contraròtle efectiu per part der organ dera Generalitat competent en matèria de jòc.
Article 9. Regim sancionador
Es infraccions damb relacion as casinòs autorizadi enes centres recreatius toristics pòden èster sancionades, per çò que tanh as sancions pecuniàries fixades damb caractèr generau per article 6.1.a, 2.a e 3.a dera Lei 1/1991, deth 27 de hereuèr, reguladora deth regim sancionador en matèria de jòc, damb es quanties següentes:
a) Es infraccions fòrça grèus, damb ua multa d’entre 100.001 e 3.000.000 èuros.
b) Es infraccions grèus, damb ua multa d’entre 10.001 e 100.000 èuros.
c) Es infraccions leugères, damb ua multa d’enquia 10.000 èuros.
Capítol III. Disposicions en matèria de jòc e escomeses aplicables a toti es casinòs
Article 10. Encastre d’aplicacion deth capítol III
Es disposicions d’aguest capítol son aplicables a toti es casinòs de Catalonha.
Article 11. Intermediacion enes activitats de jòc
1. Pòden efectuar era intermediacion enes activitats de jòc, que pòden includir es de credit, es persones juridiques autorizades per organ dera Administracion competent que siguen inscrites en Registre d’empreses autorizades. 
2. Çò qu’establís er apartat 1 se compren sens perjudici des obligacions exigibles entad aguestes operacions d’acòrd damb era normativa de blanquiment de capitaus e deth finançament deth terrorisme.
Article 12. Regim juridic des usatgèrs e es participaires
1. Es usatgèrs e es participaires enes activitats de jòc e escomeses an es drets següents, sens perjudici des drets que les autrege era normativa generau de jòc, de proteccion de consumidors o quinsevolhe auta normativa aplicabla: 
a) Acabar era partida qu’an iniciat, d’acòrd damb es règles de cada jòc.
b) Crubar es prèmis que les poguen correspóner, d’acòrd damb es règles de cada jòc.
c) Obtier informacion clara e veraça sus es règles des jòcs que practiquen.
d) Gaudir d’un desvolopament transparent des jòcs.
e) Formular es reclamacions qu’estimen apertientes, d’acòrd damb es règles de cada jòc.
f) Non èster admetudi entà participar en activitats de jòc e azard en cas que figuren inscriti en registre de persones qu’an proïbit er accès a establiments de jòc, se son identificadi coma taus.
g) Conéisher era identitat der operador dera autorizacion de jòc en cas de reclamacions o d’infraccions.
h) Arrecéber informacion sus era practica responsabla deth jòc.
2. Es usatgèrs e es participaires enes activitats de jòc an es obligacions següentes: 
a) Non alterar eth desvolopament normau des jòcs.
b) Complir es nòrmes e règles relatives as participaires o visitants qu’establisquen es respectius establiments de jòc e er organ dera Generalitat competent en matèria de jòc.
c) Identificar-se deuant des establiments de jòc enes tèrmes qu’establís aguesta lei o era normativa que la desvolòpe, o que siguen acordadi per organ dera Generalitat competent en matèria de jòc.
Article 13. Reclamacions
Es règles basiques de toti es jòcs an de contier ua nòrma especifica segons era quau tant era entitat autorizada coma es jogadors an de hèr es reclamacions restacades damb era sua participacion enes jòcs deuant der organ dera Generalitat competent en matèria de jòc, eth quau les a de resòlver d’acòrd damb eth procediment que s’establisque.
Article 14. Destinacion des prèmis illicits
1. Se se verifique qu’ua persona qu’a obtengut un prèmi non auie dret a jogar a causa dera edat o de limitacions ena capacitat d’obrar, es titulars des autorizacions de casinòs an de méter eth prèmi a disposicion der organ dera Generalitat competent en matèria de jòc, quin n’a de determinar era destinacion segons es circonstàncies, mès en tot tier en compde que en cap cas non se pòt liurar ara persona que l’a obtengut illicitament. Es impòrts provenenti d’aguesti prèmis s’an de destinar a fomentar eth jòc responsable.
2. S’eth supòsit que’n hè referéncia er apartat 1 se da per causes imputables as titulars des autorizacions de casinòs de jòc, er organ dera Generalitat competent en matèria de jòc a d’iniciar er expedient sancionador correspondent, d’acòrd damb çò qu’establís era Lei 1/1991, deth 27 de hereuèr, reguladora deth regim sancionador en matèria de jòc.
Capítol IV. Modificacion de diuèrses leis
Article 15. Modificacion dera Lei 15/1984, deth 20 de març, deth jòc
S’ahig ua disposicion addicionau, era tresau, ara Lei 15/1984, deth 20 de març, deth jòc, damb eth tèxte següent:
«Tresau. Garantida dera mantenença des recorsi tributaris dera Generalitat procedenti des casinòs
»Es concorsi que se convòquen entar autrejament d’autorizacions entara installacion e era explotacion de casinòs enes centres recreatius toristics an d’establir mecanismes entà garantir, aumens, era mantenença des recorsi tributaris dera Generalitat procedenti des casinòs coma resultat dera entrada en vigor dera modificacion dera letra c der apartat 2 der article 33 dera Lei 25/1998, deth 31 de deseme, de mesures administratives, fiscaus e d’adaptacion ar èuro.»
Article 16. Modificacion dera Lei 1/1991, deth 27 de hereuèr, reguladora deth regim sancionador en matèria de jòc
1. Eth tèxte der article 9 dera Lei 1/1991, deth 27 de hereuèr, reguladora deth regim sancionador en matèria de jòc, passe a èster er apartat 1.
2. S’ahig un apartat, eth 2, ar article 9 dera Lei 1/1991, deth 27 de hereuèr, reguladora deth regim sancionador en matèria de jòc, damb eth tèxte següent:
«2. Incórrer en bèra ua des circonstàncies d’incompatibilitat recuelhudes per article 3 dera Lei de modificacion dera Lei 2/1989, deth 16 de hereuèr, sus centres recreatius toristics, e d’establiment de nòrmes en matèria de tribut, comèrç e jòc, ei causa de revocacion dera autorizacion entàs activitats de jòc e escomeses enes centres recreatius toristics.»
Article 17. Modificacion dera Lei 25/1998, deth 31 de deseme, de mesures administratives, fiscaus e d’adaptacion ar èuro
1. Se modifique era letra b der apartat 1 der article 33 dera Lei 25/1998, deth 31 de deseme, de mesures administratives, fiscaus e d’adaptacion ar èuro, que rèste redigida dera manèra següenta:
«b) Règles especiaus:
»Enes supòsits que se detalhen de contunh, era basa imposable ei era que s’indique entà cada modalitat que se mencione:
»–Enes casinòs de jòc, era basa imposabla ei constituïda per impòrt des ingrèssi bruti qu’es casinòs obtien procedenti deth jòc, damb era aplicacion des règles següentes:
»1èr. Non se compute coma ingrès er impòrt pagat pera entrada enes sales de jòc.
»2au. Enes casinòs era activitat des quaus includís eth bingo, eth bingo electronic, er usatge de quinsevolhe tipe de maquina o dispositiu electronic o informatic bon entath jòc, e jòcs per internet o per mieis telematics, er impòrt des ingrèssi derivadi d’aguesti jòcs, un còp descompdada era quantitat dedicada a prèmis, tanben forme part dera basa imposabla dera taxa dera activitat de casinò.
»3au. Enes casinòs era activitat des quaus includís era organizacion e era execucion d’escomeses en quinsevolhe modalitat, er impòrt des ingrèssi derivadi d’aguest jòc, un còp descompdada era quantitat dedicada a prèmis, tanben forme part dera basa imposabla. Entàs escomeses non s’exigís era taxa sus tòies, tombòles, escomeses e combinacions aleatòries.
»4au. Era basa imposabla se determine en regim d’estimacion dirècta. Eth subjècte passiu rèste obligat a presentar era autoliquidacion dera manèra e enes terminis que se fixen per reglament.
»–En jòc deth bingo, era basa imposabla ei era soma totau deth que satisfèn es jogadors per aquesiment des cartons o eth valor faciau des cartons, lheuat deth bingo electronic, en qué ac ei er impòrt jogat un còp descompdada era quantitat destinada a prèmis. En cas deth bingo electronic jogat en mès d’ua sala simultanèament, er impòrt jogat totau e era quantitat totau destinada a prèmis s’an de prorratejar entre es sales ena proporcion que represente er impòrt jogat en cadua d’eres respècte der impòrt jogat totau.
»–Enes jòcs que s’efectuen per internet o per mieis telematics, era basa imposabla ei constituïda pes quantitats qu’es jogadors dediquen ara sua participacion en jòc, un còp descompdada era quantitat destinada a prèmis.»
2. Se modifique era letra c der apartat 2 der article 33 dera Lei 25/1998, deth 31 de deseme, de mesures administratives, fiscaus e d’adaptacion ar èuro, que rèste redigida dera manèra següenta:
«c) Eth tipe impositiu aplicable as casinòs de jòc ei deth 10%.»
Article 18. Modificacion dera Lei 5/2012, deth 20 de març, de mesures fiscaus, financères e administratives e de creacion der impòst sus es sojorns en establiments toristics
Se modifique er apartat 3 der article 107 dera Lei 5/2012, deth 20 de març, de mesures fiscaus, financères e administratives e de creacion der impòst sus es sojorns en establiments toristics, damb eth tèxte següent: 






«3. Tarifa: 
	
	Tarifa (en èuros)

	Tipe d’establiment
	Barcelona ciutat e CRT
	Rèste de Catalonha

	Otèl de 5 esteles, gran luxe e embarcacion de crotzaire
	2,25
	2,25

	Otèl de 4 esteles e 4 superior
	1,10
	0,90

	Rèste d’establiments e equipaments
	0,65
	0,45


 
»Era tarifa CRT ei aplicabla as sojorns enes establiments laguens d’un centre recreatiu toristic plaçadi enes airaus a on s’admeten activitats de jòc e escomeses.»
Article 19. Modificacion deth Reglament de casinòs de jòc, aprovat peth Decrèt 204/2001, deth 24 de junhsèga 
Se modifiquen es letres g e h der apartat 1 der article 5 deth Reglament de casinòs de jòc, aprovat peth Decrèt 204/2001, deth 24 de junhsèga, que rèsten redigides dera manèra següenta:
«g) Cap des sòcis o accionaris, ja sigue persona fisica o juridica, non pòt auer participacions en capitau ne cargues directius en mès de sies societats explotadores de casinòs de jòc laguens der encastre dera comunitat autonòma de Catalonha.
»h) Cap societat non pòt èster titulara de mès de sies autorizacions entara installacion de casinòs en Catalonha.»
Disposicions addicionaus
Prumèra. Casinòs de jòc en centre recreatiu toristic de Vila-seca e Salou
Eth Govèrn a d’impulsar un o mès concorsi publics, en marc dera normativa aplicabla en matèria de jòc e escomeses e d’acòrd damb çò que dispòse aguesta lei, entà autrejar enquia un maxim de sies autorizacions entà casinòs de jòc en centre recreatiu toristic de Vila-seca e Salou.
Dusau. Mantenença des autorizacions de casinòs actuaus
Sens perjudici dera reconeishença des drets des casinòs existenti actuaument en Catalonha enes tèrmes establidi pes sues respectives autorizacions de dubertura e foncionament, non se pòden agranir ne concedir d’autes autorizacions tara explotacion de casinòs de jòc dehòra der encastre deth centre recreatiu toristic de Vila-seca e Salou.
Tresau. Aportacions destinades ara luta contra es patologies associades ath jòc e autes fins
Toti es casinòs de jòc de Catalonha an de hèr aportacions destinades, entre autes fins, ara luta contra es patologies associades ath jòc, a compdar deth dia der inici des activitats de jòc e escomeses en prumèr casinò en centre recreatiu toristic de Vila-seca e Salou. Era quantia des aportacions a d’èster establida per organ dera Generalitat competent en matèria de jòc de manèra proporcionau ath volum d’activitat de cada casinò.
Quatau. Usatges comerciaus	
Es usatges comerciaus laguens deth perimètre deth centre recreatiu toristic delimitat per annèx 1 deth Decrèt 152/1989, deth 23 de junh, pera quau s’apròve era installacion d’un centre recreatiu toristic en Vila-seca e Salou, rèsten excludidi des critèris de localizacion establidi pera legislacion sectoriau en vigor en matèria d’equipaments comerciaus e se pòden materializar segons aquerò que determine eth planejament urbanistic correspondent, d’acòrd damb çò qu’establís era disposicion addicionau dusau deth Decrèt lei 1/2009, deth 22 de deseme, d’organizacion des equipaments comerciaus.
Cincau. Oraris comerciaus
Ar efècte dera legislacion en matèria d’oraris comerciaus, se considère zòna toristica pendent tot er an era contenguda en perimètre deth centre recreatiu toristic delimitat per annèx 1 deth Decrèt 152/1989, deth 23 de junh, peth quau s’apròve era installacion d’un centre recreatiu toristic en Vila-seca e Salou.
Disposicion derogatòria
1. S’abolís er article 5.2 deth Decrèt 152/1989, deth 23 de junh, peth quau s’apròve era installacion d’un centre recreatiu toristic en Vila-seca e Salou.
2. Rèsten abolides totes es disposicions de reng parièr o inferior ad aguesta lei que la contradiguen, s’i opausen o i resulten incompatibles.
Disposicion finau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya, lheuat des articles 11, 17 e 18, qu’entren en vigor a compdar deth dia que s’inícien es activitats de jòc e escomeses en prumèr casinò plaçat en centre recreatiu toristic de Vila-seca e Salou.

Palau del Parlament, 17 de juny de 2014

El secretari primer	La presidenta del Parlament




Miquel Iceta i Llorens	Núria de Gispert i Català

